[image: image1.jpg]slainte agus sunnd thar
ionnsachaidh :

dleastanasan nan uile
prionnsapalan agus cleachdadh

yii _ HMle )XSoA

improving Scottish education





Slàinte agus sunnd thar ionnsachaidh: dleastanasan nan uile 

Prionnsapalan agus cleachdadh
Tha ionnsachadh tro shlàinte agus tro shunnd ag àrdachadh misneachd, smaoineachadh neo-eisimeileach agus beachdan is nàdar adhartach. Air sgàth seo, tha e na dhleastanas air gach neach-teagaisg cur ri ionnsachadh agus leasachadh san raon seo. 

Togail a’ Churraicealaim 1

Dè na prìomh amasan aig ionnsachadh ann an slàinte agus sunnd?

Tha ionnsachadh ann an slàinte agus sunnd a’ dèanamh cinnteach gu bheil clann agus daoine òga a’ cur ri am fiosrachadh agus an tuigse, an sgilean, an comasan agus na feartan pearsanta a dh’fheumas iad airson sunnd inntinneil, faireachail, sòisealta is corporra san latha an-diugh agus san àm ri teachd. Tha ionnsachadh ann an slàinte agus sunnd a’ toirt comas dhan chloinn agus do dhaoine òga: 

· co-dhùnaidhean fiosraichte a dhèanamh airson piseach a thoirt air sunnd inntinneil, faireachail, sòisealta is corporra
· eòlas a chur air dùbhlan agus air tlachd 

· eòlas a chur air na rudan math mu bheòshlaint agus ghnìomhachd fhallain 

· an sgilean inntinneil, faireachail, sòisealta is corporra a chur gu feum airson dòigh-beatha fhallain a bhith aca 

· gluasad gu soirbheachail chun an ath cheum nam foghlam no obair 

· pàtran slàinte agus sunnd a stèidheachadh a leanas fad am beatha agus a chuidicheas gus slàinte agus sunnd an ath ghinealach chloinne ann an Alba a thoirt air adhart.

Dè na h-uallaichean ’s na dleastanasan a tha air luchd-cleachdaidh a thaobh slàinte agus sunnd?

Bu chòir dhan chloinn agus do dhaoine òga uile a bhith a’ faireachdainn toilichte, sàbhailte, air am meas agus air an gabhail a-steach do àrainneachd na sgoile, agus bu chòir do luchd-obrach uile a bhith a’ dèanamh an dìchill airson dol-a-mach taiceil a bhrosnachadh san t-seòmar-teagaisg, san raon-chluiche agus ann am farsaingeachd na coimhearsnachad sgoile. Bu chòir do phoileasaidhean agus do chleachdaidhean làidir, a tha a’ dèanamh cinnteach à sàbhailteachd agus sunnd chloinne, a bhith stèidhichte a cheana. A thuilleadh air sin, tha mòran dhòighean ann air am faod ionadan foghlaim daoine òga a chuideachadh. Nam measg sin tha taic cho-aoisean, caraidean, clubaichean bracaist is lòin, àiteachan sàbhailte, luchd-comhairle, luchd-obrach taice agus sgiobaidhean taice nas motha.
Tha slàinte agus sunnd math aig teis-mheadhan ionnsachadh èifeachdach agus ullachadh airson beatha shoirbheachail, neo-eisimeileach. Cha ghabh an t-amas seo a bhith air a choileanadh airson gach pàiste agus duine òg ach tro dhòigh-obrach a tha co-òrdanaichte: sgoiltean agus an com-pàirtichean ag obair gu dlùth ri chèile airson am prògraman slàinte agus sunnd a phlanadh gu mionaideach, a’ gabhail a-steach suidheachaidhean ionadail agus feuman gach neach fa leth. Dh’fhaodadh gum bi dùbhlan ann am planadh agus stiùireadh uimhir a  chom-pairtichean eadar-dhealaichte ach tha feum air. Feumaidh gach neach-cleachdaidh a bhith mothachail air am pàirt agus air an dleastanas fhèin. Tha an diagram gu h-ìosal a’ riochdachadh na lèirsinn agus a’ chinn-uidhe choitcheann seo. 

Ciamar a tha am frèam ‘slàinte agus sunnd thar ionnsachaidh’ air a chur ri chèile?

Tha am frèam a’ tòiseachadh le bhith ag innse mu rudan san àrainneachd ionnsachaidh a chuireas taic ri, agus a bheathaicheas, slàinte agus sunnd chloinne agus dhaoine òga. Tha sin a’ gabhail a-steach feallsanachd agus dàimhean làidir agus a bhith a’ gabhail pàirt ann an gnìomhan a bhrosnaicheas dòigh-beatha fhallain. Tha na h-aithrisean seo ag amas air cuideachadh le planadh agus obair ann an ionadan foghlaim no ann an grunnan ionadan, agus cuideachd a thaobh luchd-cleachdaidh fa leth. 

Anns an dreach a tha a’ dèanamh geàrr-chunntas air na pàirtean sin a tha mar uallach air luchd-cleachdaidh uile, tha am frèam a’ leantainn air adhart le eòlasan is builean a tha a’ gabhail a-steach an fheadhainn ann an sunnd inntinneil, faireachail, sòisealta is corporra, pàirtean de phlanadh airson roghainnean agus atharrachaidhean agus dàimhean. 

Tha mòran de na h-eòlasan is builean a’ còmhdach dà ìre, no barrachd; tha cuid air an sgrìobhadh airson an  ìre thràth chun na ceathramh ìre a chòmhdach, a chionn ’s gu bheil iad a’ buntainn ri fad na beatha. Bu chòir a bhith ag ath-thadhal orra uile gu cunbhalach ann an dòighean a bhios a’ freagairt air ìre leasachaidh agus tuigse gach pàiste agus neach òg, agus a tha a’ buntainn rim beatha agus comasach dhaibh an coileanadh. 

Slàinte agus sunnd thar ionnsachaidh: dleastanas luchd-cleachdaidh uile 

Tha uallaichean air a h-uile neach anns gach coimhearsnachd ionnsachaidh, ge bith dè an ceangal a tha aca ris a’ chloinn  agus daoine òga, feallsanachd bhrosnachail agus suidheachadh làn spèis agus earbsa a chruthachadh – suidheachadh anns am faod na h-uile cur gu feumail ri sunnd gach neach an taobh a-staigh na sgoile agus ann am farsaingeachd na coimhearsnachd. Tha mòran dhòighean anns am faod ionadan daoine òga a chuideachadh. Nam measg tha taic cho-aoisean, charaidean, chlubaichean bracaist no lòin, àiteachan sàbhailte, luchd-comhairle, luchd-taic agus sgiobaidhean-taic. 
Tha na h-uallaichean seo a’ gabhail a-steach daoine a bhith a’ cuideachadh gus na feartan a tha air am mìneachadh sna h-aithrisean aig an toiseach a chur an gnìomh; eòlasan is builean ann an sunnd inntinneil, faireachail, sòisealta is corporra; planadh a thaobh roghainnean is atharrachaidhean agus dàimhean. Tha iad a’ gabhail a-steach gach neach-cleachdaidh a bhith a’ stèidheachadh dhàimhean fosgailte, làidir agus taiceil air feadh coimhearsnachd na sgoile anns am bi clann agus daoine òga a’ faireachdainn gu bheilear ag èisteachd riutha agus anns am bi iad a’ faireachdainn misneachail gus bruidhinn air rudan dìomhair nam beatha; a bhith a’ cruthachadh suidheachadh far a bheil clann agus daoine òga a’ faireachdainn sàbhailte agus tèarainte; a bhith a’ toirt eisimpleir air dol-a-mach a tha ag àrdachadh slàinte agus sunnd agus ga bhrosnachadh ann an daoine eile tro dhòighean ionnsachaidh is teagaisg a tha a’ brosnachadh ionnsachadh èifeachdach; agus a bhith mothachail agus cuideachail a thaobh sunnd gach pàiste agus duine òg. Tha uallaichean practaigeach a’ gabhail a-steach gach neach-obrach a bhith eòlach air poileasaidhean an aghaidh leth-bhreith is burraidheachd agus poileasaidhean dìon chloinne agus fios a bhith aca air na ceumannan a dh’fheumar a ghabhail ann an suidheachadh àraidh sam bith, a’ gabhail a-steach a bhith a’ tarraing dhaoine eile a-steach air a’ chùis mar a bhios iomchaidh.
Obair com-pàirteachais

Tha ionnsachadh chloinne agus dhaoine òga ann an slàinte agus sunnd a’ faighinn buannachd mhòr bho bhith ag obair gu dlùth còmhla ris a’ chloinn agus daoine òga agus còmhla rim pàrantan no len luchd-cùraim, agus bho obair com-pàirteachais eadar luchd-teagaisg agus an co-oibrichean leithid luchd-obrach ceangal dachaigh, proifeiseantaich slàinte, eòlaichean inntinn agus oidean spòrsa. Is urrainn do chom-pàirtichean cuideachadh math a thoirt seachad tro an eòlas agus tro an sgilean spèisealaichte. Tha obair com-pàirteachais èifeachdach:

· a’ faighinn taic gnìomhach bho phàrantan agus luchd-cùraim 

· a’ daingneachadh obair thar ìrean-gluasaid agus planadh buidhneach thar roinnean  

· a’ dèanamh an fheum as fheàrr de chuideachadh bhon choimhearsnachd fharsaing 

· a’ tarraing air eòlas spèisealaichte 

· a’ dèanamh cinnteach, tro phlanadh cùramach agus tro chomhairle mhionaideach, gum bi gach pàirt gach neach a’ tighinn còmhla ann an dòighean a tha rianail agus adhartach. 
Taic pearsanta dhan chloinn agus do dhaoine òga 

Tha piseach mòr a’ tighinn air slàinte agus air sunnd gach pàiste agus gach duine òg mar thoradh air an taic fa leth agus air a’ chùram is a’ chomhairle a bhios iad a’ faighinn tro bhith fo chùram neach-obrach sònraichte a bhith aca a tha eòlach orra agus a tha gan tuigsinn, agus as urrainn an cuideachadh ann an dèiligeadh ri dùbhlain agus ri roghainnean. Tha luchd-obrach mar as trice san t-suidheachadh as fheàrr airson fiù ’s atharrachaidhean beaga ann an sunnd aithneachadh ann am pàiste no ann an neach òg. Dh’fhaodadh seo a bhith cudromach ann a bhith a’ nochdadh duilgheadas, co-cheangailte ri sunnd faireachail, sòisealta no inntinneil leis am feum am pàiste no an neach òg sin taic. Tha e cudromach gu bheil clann agus daoine òga a’ faireachdainn gun urrainn dhaibh bruidhinn mu an draghan ri inbheach freagarrach aig a bheil sgilean, ùidh, uallach, agus ùine airson èisteachd is cuideachadh, no as urrainn dòighean taic iomchaidh fhaighinn dhaibh.
Dè na rudan dom feumar a bhith mothachail ann am planadh airson slàinte agus sunnd?

Tha comasan ionnsachaidh chloinne air an cumadh le an dòigh-beatha agus suidheachadh na dachaigh, a bharrachd air an leasachadh pearsanta fhèin. Tha a bhith a’ cur eòlas air diofar bheachdan sòisealta is àrainneachd a’ cur ris an dòigh sa bheil beachdan, luachan agus dol-a-mach air an cruthachadh. Tha buaidh aca sin an uair sin air an comas airson co-dhùnaidhean a dhèanamh agus a chur an sàs. 
Bidh adhartas agus leasachadh ann am mòran phàirtean de shlàinte agus sunnd an crochadh air ìre fàis, leasachaidh agus inbheachd gach neach, air cùisean sòisealta agus air an co-theacsa coimhearsnachd. Bidh luchd-teagaisg agus luchd-cleachdaidh eile a’ gabhail a-steach nan gnothaichean sin nuair a bhios iad a’ planadh còmhla, agus a’ dèanamh cinnteach gu bheil eòlasan a tha reusanta agus a tha a’ buntainn ri beatha a’ phàiste no an neach òg nan suidheachaidhean fa leth. Tha feum air planadh cùramach, gu h-àraidh far a bheil eòlasan is builean a tha a’ còmhdach barrachd air aon ìre, airson a bhith cinnteach à astar agus farsaingeachd fhreagarrach, agus feumaidh luchd-teagaisg agus luchd-cleachdaidh eile co-dhùnadh cuin agus ciamar a bhios na h-eòlasan is builean air an toirt a-steach. Bu chòir na dòighean planaidh a dh’fheumas ùghdarrasan ionadail, sgoiltean agus luchd-teagaisg a chleachdadh a bhith a’ dèanamh cinnteach gu bheil na co-dhùnaidhean sin air an gabhail airson math gach pàiste agus neach òg, agus gum bi iad a’ gabhail a-steach an suidheachadh sòisealta agus pearsanta, mar a bhios riatanach.

Dè na feartan a tha a’ nochdadh ionnsachadh agus teagasg èifeachdach ann an slàinte agus sunnd?

Tha ionnsachadh agus teagasg èifeachdach ann an slàinte agus sunnd:

· a’ glacadh aire chloinne agus dhaoine òga agus ag èisteachd ri am beachdan agus an eòlas, gu h-àraidh far a bheil co-dhùnaidhean rin dèanamh aig am faodadh buaidh a bhith air taghaidhean beatha 

· a’ gabhail a-steach rannsachadh agus cleachdadh soirbheachail, a thaobh taic do leasachadh agus ionnsachadh chloinne agus dhaoine òga, gu h-àraidh ann an suidheachaidhean doirbh  leithid mì-fheum de stuthan 

· a’ cleachdadh measgachadh de dhòighean obrach, nam measg ionnsachadh gnìomhach is co-obrachail agus ionnsachadh o chàch a chèile, agus cleachdadh teicneòlais gu h-èifeachdach 

· a’ brosnachadh, agus a’ gabhail cothrom air, a’ chomas airson eòlas a chur air ionnsachadh agus air dùbhlain ùra san àrainneachd a-muigh  

· a’ brosnachadh chloinne agus dhaoine òga gu bhith nan deagh eisimpleirean do dhaoine eile an taobh a-staigh na coimhearsnachd foghlaim 

· a’ stèidheachadh dealas leantainneach anns a’ chloinn agus daoine òga airson dòigh-beatha fhallain a bhith aca, a’ com-pàirteachadh ann an eòlasan a tha measgaichte, buntainneach, cothromach agus tlachdmhor
· a’ cuideachadh le bhith ag adhartachadh slàinte ann an teaghlaichean agus ann an coimhearsnachdan, tro obair còmhla ri raon farsaing de phroifeiseantaich, de phàrantan agus de luchd-cùraim, is clann agus daoine òga, agus a’ toirt dhaibh tuigse mu uallaichean saoranachd  

· a’ toirt gu chèile eòlas agus sgilean diofar dhreuchdan, a’ gabhail a-steach leasachadh air sgilean iomairt agus obrach.
Ciamar a nì mi ceanglaichean an taobh a-staigh agus an taobh a-muigh slàinte agus sunnd? 
Ge be dè am pàirt a tha aca a thaobh a’ churraicealaim san fharsaingeachd, ’s urrainn do luchd-cleachdaidh uile ceanglaichean a dhèanamh eadar eòlasan is builean slàinte agus sunnd agus an ionnsachadh is teagasg ann an roinnean eile den churraicealam. 

Ann an slàinte agus sunnd, ’s urrainn do dh’fhoghlam corporra comasan corporra luchd-ionnsachaidh a thogail, am fallaineachd a neartachadh, an sgilean pearsanta is eadar-phearsanta agus an comasan a thoirt air adhart mar ullachadh airson dòigh-beatha choileanta, ghnìomhach agus fhallain. Tha Riaghaltas na h-Alba a’ sùileachadh gun cùm sgoiltean orra ag obair a dh’ionnsaigh dà uair a thìde, air a’ char as lugha, de fhoghlam corporra aig ìre àrd do gach pàiste a h-uile seachdain. 

Tha an diagram gu h-ìosal a’ sealltainn na lèirsinn agus an ceann-uidhe coitcheann

